
康熙五十七年夏四月，余將行塞上。妹夫謝天寵聞其生母王孺人之喪，泣而言，必得志

銘乃歸。孺人之歸謝氏也，年十有八。其卒也，六十有一。而為嫠者三十有六年。

始新津縣令謝君仁趾聘孺人為側室，逾年而嫡死，遂攝內事。自孺人始歸，新津君已遘

心疾，惑易無常，孺人與生三子一女皆在憂懼中。自新津君沒，家益落，諸子皆窶艱。

孺人有弟，客死於非命。積軫鬱，癰發於乳。醫者求索不稱意，投惡石以反之，遂成錮

疾，二十餘年不瘳。計孺人之在謝氏，自少而壯而老，未嘗有一日恬安。其怐愗自苦不

獨以為嫠也。往歲孺人六十，天寵歸為壽，舊所患良減。其家人之訃云：「乃者孺人時

自寬，食飲有加，其疾以卒，旬日間事耳。」嗚呼！此昔之仁人所以不肯一夕離親而宿

於外也。天寵之依余於北也，以余北遷，女弟御吾母以行，乃用此不得親母之含斂。以

余之恨於天寵，固不能已於言，況重以孺人之節乎？

王氏江寧故家，其先世有官指揮使者。孺人卒於二月十日，以某月某日祔於新津君之兆，

在江寧縣某鄉某原。銘曰：

命之惸，節以亨。載此貞名，尚何憫於其生？

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

